
AHOLI REAL DAROMADLARINI 
SHAKLLANTIRISHDA 
INSON KAPITALINI 
RIVOJLANTIRISHNING ROLI

Iskandarova Dilafruz Ikrom qizi
Fan va texnologiyalar universiteti
“Iqtisodiyot” kafedrasi o‘qituvchisi,
TDIU “Mehnat iqtisodiyoti” kefedrasi
tayanch doktoranti,
ORCID: 0009-0007-6454-9990
dilafruz00806@gmail.com

Annotatsiya: Ushbu maqolada aholining real daromadlarini shakllantirishda inson kapitalini rivojlantirishning o‘rni chuqur 
tahlil qilingan. Inson kapitali – bu ta’lim, sog‘liq, kasbiy malaka va innovatsion salohiyat kabi elementlarni o‘z ichiga 
olgan asosiy iqtisodiy resurs sifatida e’tirof etilgan. Maqolada inson kapitalining aholi daromadlariga ta’sir qiluvchi 
asosiy kanallari, xususan, mehnat unumdorligi va texnologik yangilanishlardagi roli yoritilgan. Tahlil natijalariga ko‘ra, 
O‘zbekistonda ta’lim va sog‘liqni saqlash sohalariga investitsiyalar oshgani real daromadlar o‘sishiga turtki bo‘lgan. 
Maqolada statistik ma’lumotlar va grafiklar asosida 2018–2023-yillar oralig‘ida aholining real daromadlari va inson 
kapitaliga qaratilgan xarajatlar o‘zgarishi ko‘rsatib berilgan. Shu bilan birga, bandlik shakllari va daromad manbalari 
diversifikatsiyasi real daromadlarning barqarorligiga xizmat qilishi qayd etilgan. Inson kapitaliga sarmoya kiritish uzoq 
muddatli iqtisodiy rivojlanishning muhim omili sifatida namoyon bo‘lishi asoslangan.

Kalit soʻzlar: inson kapitali, real daromad, ta’lim, sog‘liqni saqlash, investitsiya.

Abstract: This article provides an in-depth analysis of the role of human capital development in the formation of the real 
income of the population. Human capital is recognized as a key economic resource that includes elements such as 
education, health, professional qualifications and innovative potential. The article highlights the main channels of human 
capital affecting the income of the population, in particular, its role in labor productivity and technological innovation. 
According to the results of the analysis, increased investments in education and healthcare in Uzbekistan have contributed 
to the growth of real income. The article shows, based on statistical data and graphs, changes in real incomes of the 
population and expenditures on human capital for the period 2018-2023. At the same time, it is noted that diversification 
of employment forms and sources of income serves the stability of real incomes. It is based on the fact that investment in 
human capital is an important factor in long-term economic development.

Key words: human capital, real income, education, healthcare, investment.

Аннотация: В статье дается глубокий анализ роли развития человеческого капитала в формировании реальных 
доходов населения. Человеческий капитал признан ключевым экономическим ресурсом, охватывающим такие 
элементы, как образование, здравоохранение, профессиональные навыки и инновационный потенциал. В статье 
рассматриваются основные каналы влияния человеческого капитала на доходы населения, в частности, его роль 
в производительности труда и технологических инновациях. По результатам анализа, увеличение инвестиций в 
образование и здравоохранение в Узбекистане способствовало росту реальных доходов населения. В статье 
на основе статистических данных и графиков показаны изменения реальных доходов населения и расходов на 
человеческий капитал в 2018-2023 годах. В то же время отмечается, что диверсификация структур занятости 
и источников доходов способствует стабильности реальных доходов. Хорошо известно, что инвестиции в 
человеческий капитал являются важным фактором долгосрочного экономического развития.

Ключевые слова: человеческий капитал, реальный доход, образование, здравоохранение, инвестиции.

K I R I S H
Klassik va neoklassik nazariyalarga ko‘ra, aholi daromadlari va inson kapitali o‘zaro bog‘liqdir. Inson 

kapitali – odamlarning butun umri davomida to‘playdigan, jamiyatning samarali a’zosi sifatida o‘z salohiyatini 
ro‘yobga chiqarish imkonini beruvchi bilim, ko‘nikma va salomatlikdan iborat. Inson kapitalini rivojlantirish 
orqali daromadlarni oshirish hamda aholi turmush farovonligini yuksaltirish mumkinligi ko‘plab tadqiqotlarda 
o‘rganilgan. Inson kapitalini rivojlantirish insonlarga ovqatlanish, sog‘liqni saqlash, sifatli ta’lim, ish o‘rinlari va 
ko‘nikmalar orqali sarmoya kiritishni talab qiladi. Chunki inson kapitalisiz mamlakatlar nafaqat iqtisodiy o‘sishni 
ta’minlay olmaydi, balki kelajakdagi yuqori malakali ish o‘rinlari uchun zarur ishchi kuchiga ega bo‘lmaydi va 
jahon iqtisodiyotida samarali raqobatlasha olmaydi.

Inson kapitalining tarkibiy qismlari bo‘lgan ta’lim va sog‘liqni saqlash natijalarini ishonchli o‘lchash – mahalliy, 
milliy va global miqyosda – nihoyatda muhim hisoblanadi. Ushbu o‘lchovlar resurslarni qayerga yo‘naltirish 
kerakligini aniqlashda muhim ahamiyat kasb etadi.

Bugungi globallashuv va raqamlashtirish jarayonlari tez sur’atlar bilan kechayotgan bir paytda, har bir 
davlatning iqtisodiy barqarorligi va ijtimoiy farovonligi aholining real daromadlari bilan chambarchas bog‘liqdir. 
Aholi daromadlari nafaqat ularning turmush darajasini belgilovchi asosiy mezon, balki mamlakat ichki iste’mol 
bozorining faolligi, mehnat unumdorligi hamda iqtisodiy o‘sish sur’atlariga ham bevosita ta’sir ko‘rsatadi. Shu 
bois, real daromadlarni shakllantirishning ichki omillarini chuqur o‘rganish, ayniqsa, ularning sifat jihatidan 
o‘sishiga sabab bo‘luvchi asosiy drayverlardan biri – inson kapitalining rolini tahlil qilish dolzarb ilmiy va amaliy 
ahamiyat kasb etadi.

Inson kapitalining daromadlar o‘sishiga ta’siri bir nechta kanallarni o‘z ichiga oladi. Bir tomondan, inson 
kapitalining ko‘payishi ishlab chiqarishda mehnat unumdorligini oshirish orqali iqtisodiy o‘sishga bevosita 
ta’sir qilsa, boshqa tomondan, inson kapitali ilmiy-tadqiqot ishlarining muhim omili hisoblanadi. Shu sababli, u 
texnologik o‘zgarishlarni tezlashtirish orqali mehnat unumdorligini bilvosita oshiradi. Bundan tashqari, umumiy 
va oliy ta’lim yoki ish joyida o‘qitish kabi inson kapitalini rivojlantirishning turli shakllari ishlab chiqarish va 
innovatsion faoliyatda muhim rol o‘ynaydi.

O‘zbekistonda ham iqtisodiy o‘zgarishlarning dinamik manzarasida inson kapitalining rivojlanishi barqaror 
iqtisodiy o‘sishning hal qiluvchi omili sifatida namoyon bo‘lmoqda.

M A V Z U G A  O I D  A D A B I Y O T L A R  S H A R H I
Inson kapitali barqaror o‘sish va qashshoqlikni qisqartirishning markaziy omili hisoblanadi. O‘z malakasi, 

sog‘lig‘i, bilimi va chidamliligini – ya’ni inson kapitalini – yaxshilash orqali odamlar yanada samarali, 
moslashuvchan va innovatsion bo‘lishi mumkin.

Ko‘pgina iqtisodchilar inson kapitalini so‘nggi ikki asrda nima uchun ayrim mamlakatlar boy, boshqalari esa 
qashshoq bo‘lib qolganini tushuntirishda hal qiluvchi omillardan biri deb hisoblaydilar [1]. Bir tomondan, inson 
kapitalining rivojlanishi daromadlarni oshirishga xizmat qilsa-da, boshqa tomondan, bu jarayon daromadlar 
tengsizligining ortishiga ham olib keladi. Chunki zamonaviy iqtisodiyotda past malakali, kam maoshli 
vaqtinchalik ishlar bilan yuqori malakali, ijodiy, yuqori daromadli ishlarga qo‘yiladigan talablar o‘rtasidagi 
tafovutlar kuchaymoqda.

J. Minser fikriga ko‘ra, inson kapitalining shakllanishi odatda shaxsning ta’lim olish yoki o‘rganish orqali 
o‘zini-o‘zi takomillashtirishi, ya’ni o‘z-o‘ziga qisqacha sarmoya kiritishi orqali yuzaga keladi. Boshqacha qilib 
aytganda, mamlakat aholisi ega bo‘lgan umumiy bilim va ko‘nikmalar zaxirasi ham inson kapitali sifatida 
belgilanadi.

Shaxslar tomonidan bilim va ko‘nikmalarni oshirish, sog‘lig‘ini yaxshilash uchun kiritilgan investitsiyalar – bu 
inson farovonligining yetakchi omillaridan biri bo‘lib, ular o‘rtasidagi sifat farqining ortishiga olib kelishi mumkin. 
Sifatdagi tafovut malakali ishchi kuchiga nisbiy talabni shakllantiradi va natijada malakali hamda malakasiz 
ishchi kuchi o‘rtasidagi nisbiy ish haqi o‘zgaradi.

Rana Eyjaz Ahmadning tadqiqotida ta’lim iqtisodiyoti mukammal sarmoya sifatida yoritilgan. U mamlakatning 
iqtisodiy yuksalishi uchun inson va moddiy resurslar muqarrar ravishda zarur ekanini ta’kidlaydi. Bu asrda inson 
kuchisiz qolgan barcha resurslar befoydadir. Shuningdek, tadqiqotida inson kapitali ishchi kuchi, malaka va 
bilimdan iborat bo‘lib, iqtisodiy o‘sishning ajralmas sharti ekanligi haqida batafsil ma’lumot beriladi [2].

Inson kapitalini rivojlantirishning aholi daromadlariga ta’sirini o‘rganishda global muammolar bo‘yicha 
yondashuvlar o‘zbek olimlaridan akademik Q. X. Abdurahmonov tadqiqotlarida keng tahlil etilgan. O‘zbekistonda 
inson kapitali hamda aholi daromadlari, ularning shakllanishi va oshirilishi bilan bog‘liq muammolarni tahlil 
qilishga B. X. Umurzakov, N. Q. Zokirova, Z. Ya. Xudoyberdiyev, G. Q. Abdurahmonova, N. U. Arabov,  
A. B. Irmatova va boshqa olimlar katta hissa qo‘shgan.

T A D Q I Q O T  M E T O D O L O G I YA S I
Ushbu maqolada tizimli tahlil, induksiya va deduksiya, guruhlash, mantiqiy fikrlash, kompleks baholash, 

mantiqiy va taqqoslama tahlil, statistik qiyosiy tahlil usullaridan foydalanildi. Statistik ma’lumotlar O‘zbekiston 
Respublikasi Prezidenti huzuridagi Statistika agentligi rasmiy ma’lumotlari asosida shakllantirildi.

T A H L I L  V A  N A T I J A L A R
Zamonaviy iqtisodiy rivojlanish sharoitida aholining real daromadlarini shakllantirish masalasi ustuvor 

yo‘nalishlardan biri sifatida e’tirof etilmoqda. Iqtisodiy o‘sishning barqarorligini ta’minlash, ijtimoiy tenglikni 
mustahkamlash va aholi turmush darajasini oshirishda inson kapitali muhim rol o‘ynaydi. Ayniqsa, ta’lim, kasbiy 
malaka, sog‘liq va innovatsion salohiyat kabi inson kapitali komponentlari real daromadlar hajmi va sifatiga 
bevosita ta’sir ko‘rsatadi.

Ma’lumki, daromadlarning turlari (nominal va real) hamda ko‘rinishlari (pul ko‘rinishida – naqd yoki elektron 
shaklda; natural ko‘rinishda – mahsulot tarzida) bo‘ladi. Aholining real daromadi inflyatsiya, narx o‘zgarishlari 
va xarid qobiliyati hisobga olingan holda aniqlanadi (1-rasm).

1-rasm. Aholi daromadlarini shakllantirish elementlari1

1-rasm ma’lumotlariga ko‘ra, aholining real daromadlarini shakllantirish jarayonini tashkil etuvchi asosiy 
omillar, ularning o‘zaro bog‘liqligi va ta’sir doirasi ko‘rsatilgan. Ushbu elementlar tizimli yondashuv asosida 
uchta asosiy blokka bo‘linadi: inson kapitali, bandlik shakllari va daromad manbalari.

Aholining real daromadlarini belgilovchi asosiy resurs bu – inson kapitalidir. Uning tarkibiy qismlari sifatida 
ta’lim darajasi, kasbiy malaka, mehnat tajribasi, sog‘liq holati, aqliy va innovatsion salohiyat hamda tashkilotchilik 

1	 O’rganilgan adabiyotlar asosida muallif ishlanmasi

ko‘nikmalari e’tirof etiladi. Yuqori darajadagi inson kapitaliga ega bo‘lgan shaxslar mehnat bozorida yuqori 
samaradorlik ko‘rsatadi va yuqori daromad olish imkoniyatlariga ega bo‘ladi.

Real daromadlar shakllanishining ikkinchi asosiy omili – bu bandlik shakllaridir. Mehnat faoliyati rasmiy 
(davlat va xususiy) va norasmiy (yakka tartibdagi, o‘zini o‘zi band qilgan) yo‘nalishlarda amalga oshirilishi 
mumkin. Zamonaviy sharoitda freelance – ya’ni mustaqil faoliyat yuritish shakli ham ommalashib bormoqda. 
Har bir bandlik turi real daromad hajmiga turlicha ta’sir ko‘rsatadi.

Aholining daromad manbalari keng ko‘lamli bo‘lib, ish haqi, xo‘jalik daromadlari, investitsion tushumlar, 
ijara to‘lovlari, xorijdan yuboriladigan pul o‘tkazmalari, davlat transferlari (pensiya, nafaqa, kompensatsiyalar) 
kabi turlarni o‘z ichiga oladi. Bu manbalarni diversifikatsiyalash orqali real daromadlarni barqarorlashtirish 
imkoniyati yaratiladi.

Real daromadlar shakllanishi tashqi iqtisodiy va institutsional omillar bilan ham chambarchas bog‘liq. 
Jumladan:

– hududiy omillar: infratuzilma, iqtisodiy faoliyat turlari va ish o‘rinlarining mavjudligi;
– bozor sharoitlari: talab va taklifning muvozanati, narxlar darajasi;
– davlat siyosati: soliq imtiyozlari, subsidiyalar, grantlar, inson kapitalini rivojlantirish dasturlari.
Shunday qilib, inson kapitali mamlakatning iqtisodiy rivojlanishi va ilmiy-texnik taraqqiyotining o‘sish omilidir. 

Bu sarmoyaning asosi bo‘lgan ta’lim tizimiga jamiyatning qiziqishi ortib bormoqda. Insonlarga investitsiya 
kiritish uzoq muddatli iqtisodiy foyda keltiradi. Inson kapitali sohasidagi tadqiqotlar rivojlangan mamlakatlar 
iqtisodiyotining ushbu kapitalning to‘plangan darajasiga hamda undan foydalanish xususiyatiga bog‘liqligini 
tasdiqlaydi. Inson kapitali darajasi davlatning erishilgan afzalliklarni mustahkamlash va rivojlantirishga qaratilgan 
ijtimoiy-iqtisodiy siyosatini tanlashda muhim mezon hisoblanadi.

O‘zbekistonda Hukumat tomonidan inson kapitalini rivojlantirish orqali aholi daromadlarini oshirish 
va turmush farovonligini yaxshilash yo‘nalishida ko‘plab qonunchilik hujjatlari qabul qilingan. Jumladan, 
BMTning Barqaror rivojlanish maqsadlari doirasida 2030-yilgacha bo‘lgan davr uchun O‘zbekistonda barqaror 
rivojlanish sohasidagi milliy maqsad va vazifalar belgilanib olingan. Shuningdek, “Yangi O‘zbekiston”ning 
2022–2026-yillarga mo‘ljallangan Taraqqiyot strategiyasiga ko‘ra, adolatli ijtimoiy siyosat yuritish va inson 
kapitalini rivojlantirish to‘rtinchi ustuvor maqsad etib belgilangan. Ushbu strategiya doirasida:

- maktabgacha ta’limdagi qamrov darajasini hozirgi 67 foizdan kamida 80 foizga yetkazish,
- oliy ta’lim bilan qamrov darajasini 50 foizga yetkazish va ta’lim sifatini oshirish,
- iqtisodiyot tarmoqlarida barqaror yuqori o‘sish sur’atlarini ta’minlash orqali 2030-yilga borib aholi jon 

boshiga to‘g‘ri keladigan daromadni 4 ming AQSh dollaridan oshirish,
- “daromadi o‘rtachadan yuqori bo‘lgan davlatlar” qatoriga kirish masalalari dolzarb vazifa sifatida qo‘yilgan.
Ushbu amalga oshirilayotgan chora-tadbirlar natijasi sifatida hukumat tomonidan inson kapitaliga 

kiritilayotgan investitsiyalar va aholi daromadlarining o‘sib borishini 2-rasm orqali ko‘rib chiqishimiz mumkin 
(2-rasm).

2-rasm. O‘zbekistonda inson kapitaliga investitsiyalar va aholi real daromadlarining o‘zgarishi2

2	 mf.uz va siat.stat.uz rasmiy saytlari ma’lumotlari asosida muallif tomonidan tayyorlandi

2-rasmda so‘nggi yillarda ta’lim va sog‘liqni saqlashga ajratilgan davlat xarajatlari, aholi real daromadlari 
hamda aholi jon boshiga real daromadlar dinamikasi asosida iqtisodiy jarayonlar tahlil qilinadi.

2018–2023-yillar davomida O‘zbekiston Respublikasida aholi real daromadlarini shakllantirish, inson 
kapitaliga yo‘naltirilgan davlat xarajatlari hajmi va tarkibida muhim o‘zgarishlar kuzatildi. Jumladan, ta’lim va 
sog‘liqni saqlash sohalariga ajratilayotgan mablag‘lar miqdoriy jihatdan keskin oshgan bo‘lsa-da, ularning jami 
davlat xarajatlari tarkibidagi ulushi nisbatan pasaygan. Masalan, ta’limga ajratilgan mablag‘lar 2018-yildagi 
20,7 trln so‘mdan 2023-yilda 61,2 trln so‘mga yetgan. Xuddi shunday, sog‘liqni saqlash sohasiga ajratilgan 
mablag‘lar 3,4 barobarga oshgan. Bu holat boshqa yo‘nalishlar – xususan, infratuzilma, xavfsizlik va ijtimoiy 
himoya sohalariga ajratilayotgan mablag‘lar hajmi ham jadal o‘sayotganini ko‘rsatadi.

Aholi real daromadlari hajmi ham izchil ortib borgan. 2018-yilda 26,6 trln so‘m bo‘lgan real daromadlar 
hajmi 2023-yilda 68,7 trln so‘mga yetgan. Bu ko‘rsatkichlar iqtisodiyotning umumiy o‘sishini, ishlab chiqarish 
hajmlarining kengayganini va aholi mehnat faoliyatidan olinayotgan foydaning ortganini anglatadi. Biroq aholi 
real daromadlarining yillik o‘sish sur’atlari asta-sekin pasaygan: 2018-yildagi 107 % darajadagi o‘sish 2023-
yilda 105 % ga tushgan. Bu esa inflyatsiya, narxlarning o‘sishi va boshqa iqtisodiy omillar fonida daromadlar 
o‘sishining barqaror emasligidan dalolat beradi.

Aholi jon boshiga real daromadlar ham 2018-yildagi 8 mln so‘mdan 2023-yilda 18,8 mln so‘mga oshgan, 
ya’ni 2 barobardan ortiq o‘sishga erishilgan. Biroq bu ko‘rsatkich bo‘yicha ham o‘sish sur’atlari 2019–2021-
yillar oralig‘ida yuqori bo‘lgan. Umuman olganda, davlat tomonidan inson kapitalini rivojlantirishga qaratilgan 
xarajatlar va aholi real daromadlarining ortishi ijobiy tendensiyaga ega ekani kuzatilmoqda.

X U L O S A  V A  T A K L I F L A R
Mazkur tahlillar shuni tasdiqlaydiki, zamonaviy iqtisodiy o‘sishga o‘tishda inson kapitalining to‘planishi 

hal qiluvchi omil hisoblanadi. Inson kapitali – bu aholining ishlab chiqarish qobiliyati va daromad salohiyatiga 
bevosita ta’sir qiluvchi ko‘nikmalar, ta’lim darajasi, mehnatga layoqatlilik va salohiyati o‘lchovidir.

Bugungi kunda inson kapitali oddiy mehnat resursi emas, balki innovatsion taraqqiyot, texnologik yangilanish 
va raqobatbardosh iqtisodiyotning poydevori sifatida e’tirof etilmoqda. Malakali, sog‘lom va zamonaviy 
ko‘nikmalarga ega bo‘lgan fuqarolar jamiyatning barqaror rivojlanishida hal qiluvchi o‘rin tutadi. Shu nuqtayi 
nazardan qaraganda, aholining real daromadlarini ko‘paytirish va ularni barqarorlashtirishda inson kapitalining 
sifat jihatdan rivoji muhim omil bo‘lib xizmat qiladi.  Ushbu maqolada inson kapitali tushunchasi, uning asosiy 
tarkibiy qismlari va aholi real daromadlariga ko‘rsatadigan ta’siri tahlil qilindi. Shuningdek, O‘zbekiston iqtisodiy 
sharoitida real daromadlarni shakllantirishda inson kapitalini rivojlantirish orqali amalga oshirilgan ishlar va 
ularning natijalari yoritib berildi.

